
RASSA RASSEJE!

Eritiers d'un grand nom escrich d'or e de sang,
Reires filhs dèus ansiens qu'an fach la rassa ardenta
E que son mórts vensits, mès mórts en nus fizant
La gloria engavelada al solelh Ocitan,
Conservem del Passat lais grandais fondamentas.

Servem tot só que fay l'eime d'un póple drut:
Lais nautais deïtats que fan nóstra verquiera
E qu'avem pas lo drech de tene al rescondut,
Que son nóstre rampel e fan nóstra vertut:
L'autar e lo fogal, nóstra lenga e la terra.

Son la luz enclarint la dralha e lo camin;
Son la peira d'anglada ont es plombat lo temple;
La font de reviscól ont, dins lo clar matin,
Tornarèm espelir per un nóble endestin;
Son tot al cop la ley, e l'ajuda, e l'eizemple.

Gardem atestardits lo creire dèus aujóls,
La remirabla fe que butet lais Crozadas
E quilhet tant de croz amont, dins un plen vol,
Suus cloquiers enlertats coma un enván del sól
E pel siaud dèus camins gandint lais eiminades;

La crana fe d'antán, de Totsant, de Nadal,
Que nus ten de jinolh davans lo sent misteri;
La fe que nus fay rire al blandat del socal,
Ela que sina al bon coma un sire pascal;
Lo Credó mormolat sul crós del sementeri;


